
1. Siunnersuutip tuniliaqutaa: 

Landskarsip naatsorsuutaanut suliffeqarfinnullu nammineertitanut malittarisassat 
atuuttut malillugit Kukkunersiuinermut Ataatsimiititaliaq kisimi paasissutissanik 
pissarsisinnaatitaavoq. Aktieselskabilli Namminersornerullutik Oqartussanit 
pigineqartut Kukkunersiuinermut Ataatsimiititaliap nakkutigisaannut ilaanngillat. 
Taamaattumik suliffeqarfiit pisortanit pigineqartut 90-ikkunni 
aktieselskabinngortiterneqarnerat ilutigalugu Namminersornerullutik Oqartussat 
naliliutai pillugit Inatsisartut paasissutissinneqartarnerat kigaatsumik 
annikilliartorsimavoq. 

Inatsisartut aningaasaliisinnaassuseqarlutillu qanorlu atorneqarnersut 
nakkutigisinnaammatigit, 2000-imi ukiaanerani ataatsimiinnermi 



Kukkunersiuinermut ataatsimiititaliaq nalunaarusiamik saqqummiussaqarpoq, 
tassani ataatsimiititaliamit oqaatigineqarpoq tamat oqartussaaqataanerannut 
tunngavissarititaasunut nalinginnaasumik akuerineqartunut tamanna 
naapertuutinngilluinnartoq. Tamanna tunngavigalugu Kukkunersiuinermut 
Aataatsimiititaliap oqartussaassuseqarnerata annertusineqarnissaa 
Kukkunersiuinermut Ataatsimiititaliamit ujartorneqarpoq. Ataatsimiititaliaq 
ukiaanerani 2001-imi ataatsimiinnermi ajornartorsiut taanna malitseqartillugu 
aalajangiiffigisassatut siunnersuummik saqqummiussivoq. 

Kukkunersiuinermut Ataatsimiititaliap aalajangiiffigisassatut siunnersuutaata 
suliarinerani Kukkunersiuinermi Ataatsimiititaliap tunngaviusumik 
isummersuutaanut Inatsisartut tapersiippuut. Aktieselskabit Namminersornerullutik 
Oqartussanit pigineqartut ingerlanneqarneranni misilittakkat takutippaat, 
Namminersornerullutik Oqartussat aktie-nik piginnittutut soqutigisaasa 
aallunneqarnerat nukittorsarneqartariaqartoq, inatsisartoqarnikkut nakkutilliinerit 
pitsanngorsarneri kiisalu Naalakkersuisut aktietilittut isumaginninnerannut 
sinaakkutit pitsanngorsarneqarneri aqqutigalugit.  

Inatsisartut ukiaanerani 2004-imi ataatsimiinneranni Inatsisartut Naalakkersuisullu 
pillugit Inatsisartut inatsisaata kiisalu aktieselskabit Namminersornerullutik 
Oqartussanit tamakkiisumik imaluunniit ilaannakuusumilluunniit pigineqartut 
pillugit Inatsisartut paasitinneqarsinnaatitaanerat pillugu (UPA 2004/51) 
allanngortinneqarnerannik Inatsisartut inatsisissaattut siunnersuutinik 
Kukkunersiuinermut ataatsimiititaliaq annertunerusumik malitseqartitsilluni 
saqqummiussivoq. 

Inatsisartut Naalakkersuisullu pillugit Inatsisartut inatsisaata sukumiinerusumik 
nutarterneqarnissaata pisariaqassusaa nassuerutigalugu, Inatsisartut ukiaanerani 
2004-imi ataatsimiinnermi Inatsisartut Naalakkersuisullu pillugit Inatsisartut 
inatsisaannut siunnersuusiortussanik suleqatigiissitamik suliaqartussamik 
pilersitsinissaq aalajangiuppaat. Suleqatigiissitap suliakkerneqassutaani 
aalajangersarneqarput, UPA 2004/51-imi tunngavissarititat ilanngunneqarnissaat 
sapinngisamik suleqatigiissitamit qulakkeerniarneqasssasut. 

Suleqatigiissitamut suliakkiissutip allanngortinneqarnissaa Inatsisartut ukiakkut 
2005-imi ataatsimiinnermi aalajangiipput. Aktieselskabit Namminersornerullutik 
Oqartussanit tamakkiisumik ilaannakuusumilluunniit pigineqartut pillugit Inatsisartut 
paasitinneqartarnissaannut tunngasunut ajornartorsiutit sukkanerusumik 
suliarineqartarnissaat suleqatigiissitamit salliutinneqassasut suliakkiissummi 
allanngortinneqarsimasumi ilaatinneqarpoq. 

Taamaalilluni tassunga naapertuuttumik suleqatigiissitap upernaakkut 2006-imi 
ataatsimiinnermi inatsisissatut siunnersuut siullermeerneqartoq suliaraa. 

2. Siunnersuutip pingaarnertut imarisai: 

Kukkunersiuinermut Ataatsimiititaliap suliaasa pisinnaatitaaffiisalu 
annertusineqarnissaat siunnersuutip nassataraa. Taamaalilluni 



Namminersornerullutik Oqartussat aktie-nik piginnittutut soqutigisaannik 
Naalakkersuisut ingerlassinerata nakkutigineqarnera Kukkunersiuinermut 
Ataatsimiititaliap aamma suliassarilissavaa. 

Kukkunersiuinermut Ataatsimiititaliaq periarfissaqalissaaq - nakkutilliinermut 
tassunga ilanngullugu – aktieselskabit Namminersornerullutik Oqartussanit 
tamakkiisumik ilaannakuusumilluunniit pigineqartut ingerlanneqarneranni 
aningaasaqarnikkut mianerisassat, qanoq annertutigisumik Naalakkersuisunit 
naammaginartumik qulakkeerniarneqarsimanersut nalilersuisinnaanngussalluni. 
Naliliineq ingerlatsinermik kukkunersiuinertut isikkoqarpoq, ingerlatseqatigiiffiilli 
ingerlanneqarnerannut toqqaannartumik sammitinneqarani Naalakkersuisulli 
ingerlatseqatigiiffiit ingerlatsinerini (aktie-tililittut) nakkutilliinerannut 
sammitinneqarluni. 

Namminersornerullutik Oqartussat aktietilittut soqutigisaasa Naalakkersuisunit 
isumagineqarnerannut Kukkunersiuinermut Ataatsimiititaliap nakkutilliineranut 
atugassatut, Kukkunersiuinermut ataatsimiititaliaq aktieselskabit (tamakkiisumik 
ilaannakortumilluunniit pigineqartut) pillugit paasissutissanik aalajangersimasunik 
pissarsinissamik Naalakkersuisunut peqqusisinnaalersinneqarpoq. Paasissutissanik 
kissaatigineqartunik aktieselskabit nammineerlutik tunniussiumanngippata, 
aktieselskabit pillugit inatsimmi imaluunniit ingerlatsiviup malittarisassaani 
tunngavilerneqartumik periarfissat matumani atorneqarsinnaasut atorlugit 
aktieselskabit misilillugu pinngitsaaliniarneqarnissaannik Kukkunersiuinermut 
Ataatsimiititaliap Naalakkersuisut peqqusinnaavai. Namminersornerullutik 
Oqartussat aktietilittut aalajangiisuusumik sunniuteqarnerannut tamanna 
Naalakkersuisunit piviusunngortissinnaanersoq apeqqutaavoq. Aktieselskabini 
Namminersornerullutik Oqartussat kisimiillutik aktie-teqarfigisaanni 
Naalakkersuisut tunngaviusumik paasissutissanik killeqanngitsumik 
pissarsisinnaapput. Illuatugaatigulli aktieselskabinit Namminersornerullutik 
Oqartussat ilaannakuusumik piginneqataaffigineqartunit atortussanik 
paasissutissanillu pissarsiniarsinnaaneq Naalakkersuisut tamatigut 
naammassisarsinnaanngilaat. Tamanna piginneqataasut allat soqutigisaannut 
akaarinninnermik tunngaveqarpoq. 

Taakku paasissutissat Naalakkersuisunit aaneqarsinnaasut Ataatsimiititaliamut 
ingerlaannaq ingerlateqqinneqassapput. 

Ikinnerussutillit illersorneqarnissaanik siunnersuut imaqarpoq.  

Aktieselskabinik Namminersornerullutik Oqartussanit pigineqartunik 
Naalakkersuisut nakkutiginninnerat pillugu ingerlatsinermik kukkunersiuinissaq 
Kukkunersiuinermut Ataatsimiititaliami amerlanerussuteqarfigineqanngippat, 
ataatsimiititaliami ilaasortaq ataaseq ingerlatsinermik kukkunersiuinissamik 
kissaateqaruni, inatsisartunut tamarmiusunut siunnersuummik 
saqqummiussisinnaavoq. Inatsisartuni ilaasortat ikinnerpaamik 2/5-iisa (tassa 
inatsisartuni ilaasortat 13-init) isumaqatigippassuk siunnersuut 
akuersissutigineqartutut isigineqassaaq.  



Periarfissamuttaaq tunngatillugu, aktieselskabinit Namminersornerullutik 
Oqartussanit pigineqartunit paasissutissanik Naalakkersuisut 
pissarsiniaqquneqarsinnaanerannik periarfissaqartoqarpoq. Paasissutissanik 
pissarsinissamik Naalakkersuisut peqquneqarnissaannut Kukkunersiuinermut 
Ataatsimiititaliami amerlanerussuteqartoqanngippat, ataatsimiititaliamut ilaasortaq 
ataaseq inatsisartunut tamarmiusunut siunnersuummik saqqummiussisinnaavoq. 
Inatsisartuni ilaasortat ikinnerpaamik 2/5-iisa sumaqatigippaasuk siunnersuut 
akuersissutigineqartutut isigineqassaaq.  

Aktieselskabinut Namminersornerullutik Oqartussanit pigineqartunut tunngatillugu 
paasissutissat pissarsiarinissaat pineqartillugu, ikinnerussuteqartut 
illersorneqarsinnaanerat atuuttoq eqqarsaatigalugu siunnersuummi 
ikinnerussuteqartunik illersuisinnaaneq ajorneruvoq. Kukkunersiuinermut 
Ataatsimiititaliap Landskarsip naatsorsuutaanik misissuataarinninnermini, 
Kukkunersiuinermut Ataatsimiititaliami ilaasortaq ataaseq malittarisassat ullumikkut 
atuuttut malillugit paasissutissanik atortussanillu pissarsiniartoqarnissaanik 
piumasaqarnissamut periarfissaqarpoq – aamma paasissutissanik pineqartunik 
aallertoqarnissaa pisariaqanngitsoq ataatsimiititaliami amerlanerussuteqartut 
isumaqaraluarpataluunniit. Aktieselskabit pillugit paasissutissat pineqarpata 
pisinnaatitaaffik taanna ilaasortanut ataasiakkaanut atuutinngilaq. 

Niuernermi periutsitsini paasissutissat isertuussat unammillertinut anngukkaagata 
aktieselskabinut akornusisinnaapput. Taamaammat siunnersuut aalajangersakkamik 
imaattumik aamma imaqarpoq: Kukkunersiuinermut ataatsimiititaliami ilaasortat 
(kiisalu allatsi oqalutsilu il.il.) paasissutissanik ataatsimiititaliamut isertuartumik 
tunniunneqarsimasunik isertuussinissamut pisussaatitaapput. Namminersornerullutik 
Oqartussat aktietilittut soqutigisaannut pissutsinut tunngasut pillugit Inatsisartut 
paasitinneqartariaqartoq Ataatsimiititaliaq isumaqarpat tamanna 
isumaliutissiissusiornikkut ingerlanneqassaaq, isumaliutissiissullu paasissutissanik 
isertuussassanik imaqarpat Inatsisartunit taanna matoqqasumik suliarineqassaaq.  

Aktieselskabimut Namminersornerullutik Oqartussanit tamakkiisumik 
ilaannakuusumilluunniit pigineqartumut Namminersornerullutik Oqartussat 
aningaasaliissuteqassatillugit kiisalu sulianut assigusunut qularnaveeqqusiinissanut 
suliassani ataatsimiititaliap isummerfigisassaanni suliassani Ataatsimiititaliap 
isummerfigisassaanni Aningaasaqarnermut Ataatsimiitialiap 
paasitinneqarsinnaatitaaneranik siunnersuut aalajangersakkamik imaqarpoq.  

Aalajangersagarli Aningaasaqarnermut Ataatsimiititaliap pisinnatitaaffiisa pioreersut 
annertusinerannik kinguneqassanngilaq, kisiannili tamakku ersarissarniarlugit 
taamaalilluni aningaasaliissutinut qularnaveeqqusiinernullu attuumasutilinnut 
Inatsisartutigut nakkutiginninnerup imminermini nukittorsarneqaataassallutik. 

Aktieselskabit Namminmersornerullutik Oqartussanit pigineqartut (tamakkiisumik 
ilaannakuusumilluunniit) pillugit paasissutissanik aalajangersimasunik 
ujarlernissamut Naalakkersuisunut peqqusisinnaasutut aalajangersagaq 
Aningaasaqarnermut Ataatsimiititaliaq pisussaaffiliivoq. Paasissutissanik 
kissaatigineqartunik aktieselskabit nammineerlutik tunniussiumanngippata, 



Aningaasaqarnermut Ataatsimiititaliap Naalakkersuisut peqqusinnaavai, 
aktieselskabit pillugit inatsimmi imaluunniit ingerlatsiviup malittarisassaani 
tunngavissaqarpata aktieselskabinut pinngitsaaliilluni periarfissarititat 
atorneqarnissaat. Tamanna Aningaasaqarnermut ataatsimiititaliap 
isummerfigisassaanni aktieselskabimut pineqartumut Namminersornerullutik 
Oqartussat aningaasaliissuteqassatillugit kiisalu sulianut takkununnga assigusunut 
qularnaveeqqusiisussaatillugit, suliassanut eqqaaneqarsimasunut taamaallaat 
atuuppoq. 

Taakku paasissutissat Naalakkersuisunit pissarsiarineqarsimasut 
Aningaasaqarnermut Ataatsimiititaliamut ingerlaannaq ingerlateqqinneqassapput. 

Aningaasaqarnermut Ataatsimiititaliap ataatsimiititaliami suliarinninneq 
unitsissinnaaga paasissutissat kissatigineqartut saqqummiunneqarserlugit 
aalajangersakkami ilanngullugu naqissuserneqarpoq. Tamannali 
nutaarsiassaanngilaq - periarfissaq ataatsimiititaliamit pigineqareermat. Periarfissarli 
inatsimmi ersarissumik tunngavissaqarpat, aalajangiussinissamut tunngavissanik 
naammanngitsunik tunngaveqartumik sukkasuumik aalajangiussisussaatillugu 
Aningaasaqarnermut Ataatsimiitialiap tatineqarsinnaanera annikinnerulissaaq. 

Naggataagut Aktieselskabit Namminersornerullutik Oqartussanit pigineqartut 
pillugit ataatsimiititaliamit pissarsiarineqartut, paasissutissat tunniunneqartut 
isertuussasaatillugit, Aningaasaqarnermut ataatsimiititaliami ilaasortat (allatsi 
aamma oqalutsi il.il.) isertuussisussaatitaammata aalajangersagaq pisussaaffiliivoq.  

3. Kukkunersiuinermut ataatsimiititaliamit kiisalu Aningaasaqarnermut 
Atatsimiititaliamit oqaaseqaatit pissarsiarineqarsimasut. 

Kukkunersiuinermut Ataatsimiititaliamit kiisalu Aningaasaqarnermut 
Ataatsimiititaliamit oqaaseqaatinik Inatsisit Atortinneqarnerannut Ataatsimiititaliaq 
pissarsisimavoq. Ataatsimiititaliat taakku marluk oqaaseqaataat uunga 
isumaliutissiissummut ilanngussatut ilanngunneqarsimapput. 

3.1. Kukkunersiuinermut Ataatsimiitialiap akissuteqaataa: 

Siunnersuut maanna ilusimisut iluseqartoq Kukkunersiuinermut Ataatsimiititaliamit 
taperserneqarpoq. 

3.2. Aningaasaqarnermut Ataatsimiititaliap akissuteqaataa: 

1) Aktieselskabit Namminersornerullutik Oqartussanit pigineqartut pillugit 
Inatsisartut paasitinneqarsinnaasariaqarnerat Aningaasaqarnermut Ataatsimiititalimit 
isumaqatigineqarpoq – tamat oqartussaaqataanerat kisiat eqqarsaatiginagu aammali 
ingerlatseqatigiiffiit akisussaassusilimmik Naalakkersuisunit ingerlanneqarnersut 
nakkutigineqarnissaat qulakkeerniarlugu. 

2) Namminersornerullutik Oqartussat ingerlatseqatigiiffimmut pineqartumut 
aningaasaliissutai imaluunniit ingerlatseqatigiiffimmut qularnaveeqqusiisutai 



pillugit, aningaasaliissuteqarnissamik suliassanik suliarinninnermut tunngatillugu 
Aktieselskabit Namminersornerullutik Oqartussanit pigineqartut pillugit 
Aningaasaqarnermut Ataatsimiititaliap paasissutissanik pissarsisinnaanera 
inatsisissatut siunnersuutikkut (Naalakkersuisut aqqutigalugit) periarfissinneqarpoq. 
Ataatsimiititaliaq taama pisinnaatitaaffeqareersoq pissarsisinnaanerlu taanna 
(allassimanngitsoq) inatsisissatut siunnersuutigineqartumit annertunerusinnaanera 
Aningaasaqarnermut Ataatsimiititaliap akissuteqaammini oqaatigaa. 
Aalajangersagassatut siunnersuutaasut minnerpaaffittut aalajangersakkatut 
isigineqartariaqarput, tassa Aningaasaqarnermut Ataatsimiititaliap paasissutissanik 
pissarsisinnaanera tamatigorluinnangajak annertunerusussaammat.  

3) Aktieselskabit Namminersornerullutik Oqartussanit pigineqartut pillugit 
ataatsimiititaliap paasissutissanik pissarsisinnaatitaanera aningaasaliinissanut 
qularnaveeqqusiinissamilluunniit suliassanut taamaallaat atuuttussatut 
killilerneqassanngitsoq Aningaasaqarnermut Ataatsimiitiliap oqaatigaa. 
Namminersornerullutik Oqartussat aktieselskabinut aningaasanik tapiinissamut 
allanik periarfissarpassuaqareerput – asserssuutigalugu tunisinermi tapiissutit 
aqqutigalugit. Ingerlatseqatigiiffimmut pineqartumut pissutsinik qulajaanissaq 
taamaalilluni pinngitsoortinneqarsinnaavoq, aningaasat ingerlatseqatigiiffimmut 
kissaatigineqartutut nuunneqartussat, ingerlatseqatigiiffimmut allamut 
ingerlatinneqarpata aningaasaliineq qularnaveequsiinerluunniit atunngikkaluarlugit.  

4) Paasissutissanik pisariaqartutut isigisaminik pissarsinissami tungaanut 
(aningaasaliissuteqarnissamik qularnaveeqqusiinissamilluunnit) suliamik 
ataatsimiititaliap unitsitsisinnaanera pillugu aalajangersagaq Aningaasaqarnermut 
Ataatsimiititaliamit naammgisimaarneqarpoq. Periarfissaq tamanna 
ataatsimiititaliamut atuuttuarsimavoq, maannakkulli Inatsisartut inatsisaanni 
allassimalernissaa ataatsimiititaliamit naammagisimaarneqarpoq. 

5) Ataatsimiititaliami ilaasortat isertuussassanik allanut tunniussinnginnissaannik 
qulakkeerinnittussatut inatsisissatut siunnersuummi aalajangersakkat 
Aningaasaqarnermut Ataatsimiititaliamit naammagisimaarneqarput. 

6) Namminersornerullutik Oqartussanit aktieselskabit pigineqartut pillugit 
Kukkunersiuinermut Ataatsimiititaliami/Inatsisartuni ikinnerussuteqartut 
paasissutissanik pissarsinissamut periarfissaqarnerannik qulakkeerinnittumik 
inatsisissatut siunnersuut aalajangersakkamik imaqarpoq: Aktieselskabit pillugit 
paasissutissanik pissarsiniarnissamik ataatsimiititaliami ilaasortap siunnersuutaanut 
Kukkunersiuinermut Ataatsimiititaliami amerlanerussutillit akerliuppata, 
ataatsimiititaliami ilaasortaq Inatsisartunut tamarmiusunut siunnersuutiminik 
saqqummiussisinnaavoq. Inatsisartunut ilaasortat 2/5-iilisa (tassa Inatsisartunut 
ilaasortat 13-it) siunnersuut taperserpassuk siunnersuut akuersissutigineqartutut 
isigineqassaaq. 

Aalajangersagarli taanna taamaallaat Kukkunersiuinermut Ataatsimiititaliamut 
atuutissaaq. Aningaasaqarnermut Ataatsimiititaliamut tunngatillugu tassunga 
naapertuuttumik aalajangersagaliortoqartariaqartoq Aningaasaqarnermut 
Ataatsimiititaliaq isumaqarpoq. 



7) Inatsisartut Naalakkersuisullu pillugit inatsisip tamakkiisumik nutarterneqarnissaa 
pillugu siunnersuuteqartoqarnissaa suli Inatsisartunit utaqqineqarpoq. 
Aningaasaqarnermut Ataatsimiititaliap suliassai missingersuusiortarnermi inatsimmi 
aammattaaq malittarisassaqarmata uunga nutarterinermut atatillugu Inatsisit 
Atortinneqarnerannut Ataatsimiititaliap eqqumaffigisariaqarai Aningaasaqarnermut 
Ataatsimiititaliap kaammattuutigissavaa. Aningaasaqarnermut Ataatsimiititaliaq 
pillugu malittarisassat inatsisini assigiinngitsuni arlalinni inissisimanerat 
Aningaasaqarnermut Atatsimiititaliap tamanna pissusisamisuunngitsutut isigaa.  

4. Inatsisit Atortinneqarnerannut Ataatsimiititaliap isumaliutersuutai 
inassuteqataalu: 

Kukkunersiuinermut Ataatsimiititaliap oqartussaassuseqarnerata 
annertusarniarneqarneranut atatillugu Inatsisit Atortinneqarnerannut 
Ataatsimiititaliamit oqatigineqassaaq inatsisissatut siunnersuutip maanna 
saqqummiunneqartup ilusilerneqarnerani inatsisissatut siunnersuut 
Kukkunersiuinermut Ataatsimiititaliamit ukiaanerani 2004-imi ataatsimiinnermi 
saqqummiunneqartoq annertuumik toqqammavigineqarmat. Siunnersuutip 
sapinngisamik amerlanerpaanit tapersersorneqarnissaanik kissaateqarneq 
aallaavigalugu tusarniaanermi akissuteqaatit tiguneqarsimasut sapinngisamik 
annertunerpaamik ilanngunniarneqarsimasut inatsimmi nassuiaatini 
takuneqarsinnaavoq. Siunnersuut maanna ilusimisut iluseqartoq Kukkunersiuinermut 
Ataatsimiititaliamit taperserneqarpoq.  

Aktieselskabit Namminersornerulutik oqartussanit tamakkiisumik 
ilaannakuusumilluunniit pigineqartut pillugit Aningaasaqarnermut Ataatsimiitialiap 
paasitinneqarsinnaatitaanera pillugu siunnersuummi aalajangersakkanut 
tunngatillugu siunnersuutip immikkoortuini marlunni Aningaasaqarnermut 
Ataatsimiititaliaq allannguinissamik kissaateqartoq Inatsisit Atortinneqarnerannut 
Ataatsimiitialiap paasivaa: 

Aktieselskabit Namminersornerullutik Oqartussanit pigineqartut pillugit 
ataatsimiititaliap paasissutissanik pissarsisinnaatitaanera aningaasaliinissanut 
qularnaveeqqusiinissamilluunniit suliassanut taamaallaat atuuttussatut 
killilerneqassanngitsoq Aningaasaqarnermut Ataatsimiitiliap oqaatigaa. 
Aningaasaqarnikkut iluaqutissiisinnaasut allat, aktieselsakabit 
Namminersornerullutik Oqartussanit tamakkiisumik ilaannakuusumilluunniit 
pigineqartut aningaasaqanerannut annertuumik pingaaruteqarsinnaasut pillugit 
aningaasaliissuteqarnissamik qinnuteqaatitut suliassat ilanngullugit 
paasitinneqarsinnaatitaanerup annertusineqarnissaa Aningaasaqarnermut 
Ataatsimiititaliamit kissaatigineqarpoq. 

Inatsisit Atortinneqarnerannut Ataatsimiititaliap isumaqatigiittup tamanna 
tusaatissatut tiguvaa taassungalu naapertuuttumik allannguutissatut siunnersuummik 
Naalakkersuisut saqqummiussinissaat kaammatussallugu. 



Tamatuma saniatigut ikinnerussutillit illersorneqarnerat inatsisissatut siunnersuummi 
Kukkunersiuinermut Ataatsimiititaliamut aalajangersarneqartup assinga 
Aningaasaqarnermut Ataatsimiititaliamit kissaatigineqarpoq.  

Inatsisit Atortinneqarnerannut Ataatsimiitialiami amerlanerussuteqartut 
Siumumeersut, Inuit Ataqatigiinneersut kiisalu Atassummeersut 
Aningaasaqarnermut Ataatsimiititaliap kissaataata taassuma akuersaarneqarnissaanut 
naammattumik tunngavissaqanngitsoq isumaqarput. Ukiup ilarujussuani Inatsisartut 
ataatsimiinneq ajorput. Ikinnerussuteqartut illersorneqarnissaannik 
siunnersuutigineqartoq aamma Aningaasaqarnermut Ataatsimiititaliamut 
atuutissappat aningaasaliissuteqarnissamik suliassat Inatsisartut 
ataatsimiinnissaannut tullermut siullermut kinguneqarluniluunniit (tamannalu 
pissusissamisoortuunavianngilaq ingerlatseqatigiiffik pineqartoq aningaasaliissutinik 
tassanngaannaq pisariaqartitsilissagaluarpat) Inatsisartulluunniit immikkut 
ataatsimiigiaqquneqarsinnaanerat peratarsinnaavoq tamannalu 
aningaasartuuteqarnerulernermik kinguneqartussaavoq. 

Inatsisit Atortinneqarnerannut Ataatsimiititaliami ikinnerussuteqartupt 
Demokraatineersup Aningaasaqarnermut Ataatsimiititaliap kissaataa tusaatissatut 
tiguaa tassungalu naapertuuttumik allanngutissatut siunnersuummik Naalakkersuisut 
saqqummiussaqarnissaat kaammattuutigalugu. Aktieselskabinut 
Namminersornerullutik Oqartussanit pigineqartunut aningaasanik nuussinissaq 
pillugu Aningaasaqarnermut Ataatsimiititaliap aningaasaliissutisssanik 
suliarinninnerminni atugassaanik Naalakkersuisut pisinnaanerat naapertorlugu 
Naalakkersuisut paasissutissanik pissarsiniaqqullugit Inatsisartuni ilaasortat 
ikinnerussuteqartut 2/5-iisa peqqusisinnaanissaat pillugu kissaateqarneq 
Aningaasaqarnermut Ataatsimiititaliap isumaqatigiittup saqqummiussimavaa. 

Aktieselskabinut Namminersornerullutik Oqartussanit pigineqartunut aningaasanik 
nuussiniarnermik il.il suliassat pillugit Aningaasaqarnermut Ataatsimiititaliap 
nalilersuineranut pissutsit sunniuteqarsinnaasut qulaajanngitsoornissaannut partiit 
naalakkersuisuutitaqartut sinniisaasa Aningaasaqarnermut Ataatsimiititaliami 
amerlanerussutillit amerlanerussuteqarnertik atorsinnaassappassuk 
pitsaasuunavianngilaq. Tamat oqartussaaqataaneranni isiginninneq kisiat 
aalaavigiinnarnagu aammali inuiaqatigiit aningaasaqarnerat annertuumik 
eqqarsaatigalugu. Inatsisartut Naalakkersuisullu pillugit Inatsisartut inatsisaat 
matumani eqqarssaatigineqartariaqartoq Demokraatit isumaqarput. 

Inatsisit Atortinneqarnerannut Ataatsimiititaliami amerlanerussutillit Siumumeersut, 
Inuit Ataqatigiinneersut kiisalu Atassummeersut ataatsimiititaliamit 
isumaqatigiittumit allannguutissatut siunnersuutigineqartut ilanngullugit siunnersuut 
akuersissutigineqassasoq inassutigaat. 

Inatsisit Atortinneqarnerannut Ataatsimiititaliami ikinnerussuteqartup 
Demokraatineersup ataatsimiititaliami ikinnerussuteqartup allannguutissatut 
siunnersuutai ataatsimiititaliallu isumaqatigiittup allannguutissatut siunnersuutai 
tunngavigalugit siunnersuut akuersissutigineqassasoq inassutigaa  

NAMMINERSORNERULLUTIK OQARTUSSAT   GRØNLANDS HJEMMESTYRE


Kalaallit Nunaanni Inatsisartut


Grønlands Landsting


Inatsisartut Inatsisit Atortinneqarnerannut Ataatsimiititaliaat
/MAANI


Tusarniaaneq pillugu: UKA 2006/18 – Inatsisartut Naalakkersuisullu pillugit Inat-
sisartut inatsisaata allanngortinneqarnissaannut Inatsisartut inatsisissaattut siun-
nersuut.


Siunnersuut siuliani taaneqartoq pillugu Kukkunersiuinermut Ataatsimiiitaliaq ulloq
18. september 2006-imi Inatsisit Atortinneqarnerannut Ataatsimiititaliamit oqaase-
qaateqarfigeqquneqarpoq.


Siunnersuut ilusimisut iluseqartoq ataatsimiititaliamit ilalerneqarmat Kukkunersiui-
nermut Ataatsimiititaliaq sinnerlugu nalunaarutigissavara.


Inussiarnersumik inuulluaqqusillunga


Kristian Jeremiassen
Inatsisartut Kukkunersiuinermut Ataatsimiititaliaanni siulittaasoq.


3. oktober 2006
Sags.nr.


Inatsisartut Allattoqar-
fiat / Landstingets
Bureau
Postboks 1060
3900 Nuuk
Oq/tel +299 34 50 00
Fax +299 32 46 06
Landstinget@gh.gl
www.nanoq.gl

NAMMINERSORNERULLUTIK OQARTUSSAT   GRØNLANDS HJEMMESTYRE


Kalaallit Nunnaanni Inatsisartut


Grønlands Landsting


Inatsisartut Inatsisit Atortinneqarnerannut Ataatsimiititaliaat


UKA  2006/18– Inatsisartut Naalakkersuisullu pillugit Inatsisartut inatsisaata al-
lanngortinneqarneranik Inatsisartut inatsisissaattut siunnersuut.


Inatsisissatut siunnersuummut oqaaseqaataajunnartut Inatsisartut Inatsisit Atortin-
neqarnerannut Ataatsimiititaliaata qinnutigai. Aningaasaqarnermut Ataatsimiititaliap
oqaaseqaatini matumuuna saqqummiuppai.


Siunnersuuteqartup ima oqaaseqaateqarnera ataatsimiititaliap aallarniutigalugu tu-
saatissatut tiguaa:


”Maleruagassat atuuttut naapertorlugit Kukkunersiuinermut Ataatsimiitita-
liaq taamaallaat Nunatta karsiata naatsorsuutaanut suliffeqarfiillu nammi-
neertitanut paasisaqartitaasinnaatitaavoq ilutigisaanilli aktieselskabit
Namminersornerullutik Oqartussanit pigineqartut Kukkunersiuinermut
Ataatsimiititaliamit nakkutilliivigineqarsinnaanatik. Suliffeqarfiit pisortanit pi-
gineqartut arlallit 90-ikkut ingerlaneranni aktieselskabinngortinneqartarsi-
masut taamaalillunilu Nammminersornerullutik Oqartussat nalilinnik pigisa-
annik aqutsinermut atatillugu Inatsisartut paasisaqarsinnaatitaanerat anni-
killiaartuaarsimasoq nalunaarusiami 2000-imeersumi aamma malitsitut
aalajangiiffigisassatut siunnersuummi Kukkunersiuinermut Ataatsimiititaliap
oqaatigaa.”


Kukkunersiuinermut Ataatsimiititaliap isummiussaa siunnersuummut nassuiaatini
ersersinneqartoq Aningaasaqarnermut Ataatsimiititaliamit aamma isumaqatigine-
qarpoq:


”Tamanna Inatsisartut aningaasaliisarnermik tigumminnittutut aamma
aningaasaliissutit atorneqarnissaannut nakkutilliinerannut nalinginnaasumik
akuerisaasumik tamat oqartussaaqataaneranni tunngavissaatitaasunut
tulluuttuunngitsoq Kukkunersiuinermut Ataatsimiititaliap allappaa.”


Kiisalu siunnersuummut nassuiaatini immikkoortoq una ataatsimiititaliamit tusaatis-
satut tiguneqarpoq:


”Kukkunersiuinermut Ataatsimiititaliap aalajangiiffigisassatut siunnersuutaa
pillugu Inatsisit Atortinneqarnerannut Ataatsimiititaliap isumaliutissiitaani
takuneqarsinnaavoq, tunngaviusumik isummersornerit Kukkunersiuinermut


Ulloq/Dato:
1. oktober 2006
Sags.nr.
01.31.07-00001
Inatsisartut Allattoqar-
fiat / Landstingets Bu-
reau
Postboks 1060
3900 Nuuk
Oq/tel +299 34 50 00
Fax +299 32 46 06
Landstinget@gh.gl
www.nanoq.gl







2/7


Ataatsimiititaliap aalajangiiffigisassatut siunnersuutiminut toqqammaviler-
suutigisai Inatsisit Atortinneqarnerannut Ataatsimiititaliap ataatsimut isi-
galugu tapersersinnaagai. Inatsisilli Atortinneqarnerannut Ataatsimiititaliaq
isumaqarpoq, Inatsisartut paasissutissanik pissarsisinnaanissaannut pata-
laallisaanissaq pisariaqartinneqartoq, tamat oqartussaaqataanerat kisiat e-
qqarsaatiginagu kisiannili aamma suliffeqarfiit Namminersornerullutik
Oqartussanit pigineqartut tamakkiisumik ingerlanneqarnissaasa qulakkeer-
neqarnissaat eqqarsaatigalugu. Taamaalilluni suliffeqarfiit Namminersorne-
rullutik Oqartussanit pigineqartut ingerlatsivineqarneranni misilittakkat Inat-
sisit Atortinneqarnerannut Ataatsimiititaliamit innersuussutigineqarput.
Ataatsimiititaliap isumaliutissiissutaa Inatsisartuni amerlasuunit taperser-
neqarpoq. Taamaammat Kukkunersiuinermut Ataatsimiititaliaata pisinnaa-
titaanerata annertusineqarnissaa pisariaqartoq Inatsisartut isummerput.
Matumunnga naapertuuttumik inatsisissatut siunnersuut una suliarineqar-
poq. ”


Matuma kingorna Aningaasaqarnermut Ataatsimiititaliap oqaaseqaateqarnermini
siunnersuummi Aningaasaqarnermut Ataatsimiititaliap inissisimaneranut toqqaan-
nartumik tunngasut sammissavai. Naluneqanngitsutut Aningaasaqarnermut
Ataatsimiititaliap oqartussaaffii pingaarnertut missingersuutit pillugit inatsimmi
aammalu Inatsisartut Naalakkersuisullu pillugit inatsimmi killiliivigineqarput, tulliul-
lugulu Inatsisartut Suleriaasianni, tassungalu ilanngullugu Inatsisartoqarnermi peri-
utsini tunngavinnilu kiisalu inatsisini tunngaviusuni tunngaviusutut isigineqarsin-
naasuni, matumani minnerunngitsumik § 46-mi.


Ukiup aningaasanut inatsisip atuuffiata ingerlanerani nutaanik aningaasaliissute-
qarnissamut oqaasertaliussaqarnissamullu imaluunniit aningaasaliissutinik oqaa-
sertaliussanillu allanngortitsinissamut Inatsisartut Aningaasaqarnermut Ataatsimii-
titaliaat Inatsisartut sinnerlugit akuersissuteqaqqaarsimanissaa piumasaqaataasoq
missingersuutit pillugit inatsimmi § 25-imi aalajangersarneqarpoq. Aningaasaliis-
suteqarnissamilli qinnuteqaatit Inatsisartunit suliarineqarnissaannik innersuussinis-
samut Inatsisartut Aningaasaqarnermut Ataatsimiititaliaat periarfissaqarpoq.


Aalajangersagaq Aningaasaqarnermut Ataatsimiititaliamut immikkut pingaarutilik
una inatsisissatut siunnersuummi matumani pineqartumi siunnersuutigineqarpoq:
(Ersarissaneq ilanngunneqarpoq)


“§ 16 a. Aktieselskabini Namminersornerullutik Oqartussanit tamak-
kiisumik ilaannakuusumilluunniit pigineqartuni aningaasaliinissamik
qularnaveeqqusiinissamilluunniit siunnersuutinik qinnuteqaatinil-
luunniit ataatsimiititaliap suliarinninnerani atugassatut ingerlatseqa-
tigiiffimmit pineqartumit, pisariaqarpat aktieselskabit pillugit inat-
simmi ingerlatseqatigiiffiulluunniit malittarisassaani periarfissiissu-
taasut atornerisigut, paasissutissanik erseqqinnerusumik nalu-
naakkanik pissarsiniarnissamik Aningaasaqarnermut Ataatsi-
miititaliap Naalakkersuisut peqqusinnaavai . Ataatsimiititaliap
kaammattuineratigut paasissutissat Naalakkersuisut pissarsiatik

kinguarsaanertaqanngitsumik ataatsimiititaliamut atugasiissutigissa-
vaat.
  Imm. 2. Paasissutissat ataatsimiititaliamit pisariaqartutut naliler-
neqartut tigunissaasa tungaannut siunnersuutinik qinnuteqaatinil-
luunniit imm. 1-imi taaneqartunik suliarinninnini ataatsimiititaliap
unitsikkallarsi nnaavaa.
  Imm. 3. Paasissutissat isertuussassatut tunniunneqarsimappata
ataatsimiititaliami ilaasortat allallu ataatsimiititaliap
oqaluuserinninnerani najuuttut imm. 1 naapertorlugu
ataatsimiititaliami ilisimalikkaminnik isertuussinissaminnut
pisussaatitaapput. Nutaatut ilaasortanngortoq kinaluunniit
pisussaaffimmik tamatuminnga eqquutsitsinissamik
uppernarsaalluni atsiussaaq.”


§ 16 a, imm. 1-imut immikkut tunngatillugu
Atortussanik, ilanngussanik nalunaarutinillu il.il. aktieselskabini
Namminersornerullutik Oqartussanit tamakkiisumik ilaannakuusumilluunniit
pigineqartuni aningaasaliissuteqarnissamik qularnaveeqqusiinissamilluunniit
siunnersuutinik qinnuteqaatinilluunniit ataatsimiititaliap suliarinninnermini
pisariaqartutut isigisaanik pissarsiniarnissamik ataatsimiititaliap Naalakkersuisut
peqqusisinnaagai siunnersuummut nassuiaatini allassimavoq.


Iluanaarniarnerinnaq siunertaralugu aningaasaatit sinnerussimasinnaasut
suliffeqarfinnut aningaasaliissutitut atortarneri Namminersornerullutik Oqartussat
ileqqorinngikkaat ataatsimiititaliamit oqaatigineqassaaq. Ingerlatseqatigiiffinnik
pilersitsinermi Namminernerullutik Oqartussat akuusarnerat agguaassinissamik,
inerisaanissamik imaluunniit allaffissornikkut ingerlatsinikkulluunniit anguniakkanik
tunngaveqarajuppoq. Taamaalillunilu ingerlatseqatigiiffiliornermi aammalu
ingerlatseqatigiiffinni Namminersornerullutik Oqartussanit tamakkiisumik
ilaannakuusumilluunniit pineqartuni akuuneq inuiaqatigiit soqutigisaat
aallaavigalugit pisarpoq.
Ingerlatseqatigiiffimmi pineqartumi Namminersornerullutik Oqartussat
amerlasuutigut piginnittuujutigalutik inniminniisartuullutillu pisisartuusarput.
Namminersornerullutik Oqartussat ingerlatseqatigiiffinni sunniuteqassusiat
aningaasaliissutaannarnit pinnani aammali inniminniisartutut pisisartutullu
inissisimanermit aalajangerneqartarpoq. Tamanna minnerunngitsumik atuuttarpoq
ingerlatseqatigiiffiup Namminersornerullutik Oqartussanik sullissinini
pinngitsoorsinnaasimanngilluinnarpagu, tamatumani apeqqutaanngilaq suliffeqarfiit
Namminersornerullutik Oqartussanit tamakkiisumik ilaannakuusumilluunniit
pigineqarnersut.
Ataatsimiititaliap paasissutissanik qanoq annertussuseqartumik
pissarsisinnaatitaanissaa naliliivigineqalerpat pissutsit siuliani taaneqartut
ilanngullugit eqqarsaatigineqartariaqartut ataatsimiititaliaq isumaqarpoq.


Tassunga atatillugu aningaasaliissuteqartut qularnaveeqqusiissuteqarluunniit
aktiaateqarluni ingerlatseqatigiiffimmit paasissutissanik pissarsisinnaanerat
aktieselskabit pillugit inatsit naapertorlugu aktiaatillit paasissutissanik

pissarsisinnaanerannit amerlasuutigut annertunerummat tusarniaavigineqartut
arlallit tikkuaavigigaat ataatsimititaliamit eqqumaffigeqquneqassaaq. Taamaattumik
Aningaasaqarnermut Ataatsimiititaliaq pillugu aalajangersagassatut
siunnersuutigineqartoq ataatsimiititaliap paasissutissanik pissarsisinnaanerata
annertusineranik pinngitsooranik kinguneqarnavianngitsoq tusarniaavigineqartut
naliliipput, tassami paasissutissanik pissarsisinnaatitaaneq aalajangersakkatut
atuuttooreersunit annertuneroreermat. Tassunga atatillugu Aalisarnermut,
Piniarnermut Nunalerinermullu Pisortaqarfiup oqaaseqaataa una ataatsimiititaliamit
maluginiarneqarpoq:


”Aningaasalersuinissamut qularnaveeqqusiinissanullu atatillugu Aningaa-
saqarnermut Ataatsimiititaliap paasissutissanik pissarsisinnaanera eqqar-
saatigalugu Pisortaqarfiup oqaatigaa, suliffeqarfinnik pisinermi tunisiner-
milu pisariaqartumik peqqissaarnermut atatillugu1 imaluunniit suliffeqarfiit
akiliisinnaassusaasa aningaaserivinnit misissuiffigineqarneranni suliffeqar-
fiup paasissutissaataanut, aktieselskabit pillugit inatsisip pisinnaatitsinera-
nit annertunerusut pissarsiarineqakkajuttartut. Taamaattumik aningaasa-
lersuinissamut qularnaveeqqusiinissanullu atatillugu Namminersornerullutik
Oqartussat aktieselskabit pillugit inatsimmit killilerneqartariaqanngitsut, na-
lilersuinissamulli tunngavissanik pissarsiniartariaqartut, aningaasaatinillu
aqutsisumit akissarsiortuusumit pissarsiniarnissaq pissusissamisuussasoq
Pisortaqarfik isumaqarpoq.”


Tamanna tunngavigalugu aalajangersagassatut siunnersuutigineqartut minnerpa-
affiliilluni aalajangersaanerusut paasissutissanillu pissarsisinnaatitaaneq siunner-
suutigineqartunit amerlanertigut annertunerusoq Aningaasaqarnermut Ataatsimiiti-
taliamit oqaatigineqassaaq.


Siunnersuutip oqaluttuassartaa eqqaassanngikkaanni suliffeqarfinni Namminersor-
nerullutik Oqartussanit tamakkiisumik ilaannakuusumilluunniit pigineqartuni anin-
gaasaliissuteqarnissamik qularnaveeqqusiinissamilluunniit qinnuteqaatinut atatil-
lugu Aningaasaqarnermut Ataatsimiititaliap paasissutissanik immikkut ittunik pis-
sarsisinnaatitaanissaa sooq siunnersuummi aalajangersaavigineqarsimanersoq ta-
kujuminaappoq. Ingerlatseqatigiiffiup taamaattup pisortanit aningaasaliiffigineqar-
nissaa kissaatigineqarpat allarpassuartigut iliornikkut tamanna pisinnaavoq, soorlu
tunisassiassanik akikinnerussumik pissarsisinnaanermik qulakkeerinninnikkut (as-
sersuutigalugu tunisinermi tapiissuteqarnikkut), ajunngitsorsiassaqartitsinikkut,
atortulersuutinik atugassaqartitsinikkut, kisermassiisussaatitaanissamik il.il. aala-
jangersaanikkut. Toqqaannartumik aningaasaliinermut taarsiullugu aqqutit siuliani
taaneqartut aqqutigalugit ingerlatseqatigiiffik assinganik aningaasatigut iluaqutis-
sinneqarsinnaasarpoq.


Taamaalilluni taamatut pisoqarnerani ataatsimiititaliap paasissutissanik pissarsi-
sinnaanera sooq qulakkeerniarneqarsimanngitsoq ersarinngilaq. Allaallumi anin-
                                                
1 Nassuiaammik allassimasoqanngimmat taanna ima paasineqarpoq; suliffeqarfiup aallarnisarnerani


aningaasaliinerulluunniit ilaata piareersaasiornerani suliffeqarfimmik misissueqqissaarneq naliliinerlu.

gaasaliinissamik qularnaveeqqusiinissamilluunniit toqqaannartumik qinnuteqarnis-
samut taarsiullugu aningaasaliisarnermi ilusilersuinerit allat atorneqarnissaannut
aningaasaliissutinik qinnuteqartartut inatsisitigut inissisimanissatut siunnersuutigi-
neqartoq aqqutigalugu kajumilersinneqarnissaat aarleqqutigineqarsinnaavoq. Ta-
matumani inatsit naapertorlugu paasissutissanik qinnuteqaatit kissaatigineqanngit-
sut pinngitsoortinneqarnissaat siunertaralugu. Assersuutigalugu ingerlatseqatigiif-
fimmi Namminersornerullutik Oqartussanit pigineqartumi amigartooruteqarsimane-
rup isertuunneqarnissaanik sakkortuumik kissaateqarnermi taama pisoqarsinna-
avoq.


Tamanna tunngavigalugu taama ajornartorsiuteqalernissaq pinngitsoortinniarlugu
inatsissatut siunnersuummut allannguutissatut siunnersuummik saqqummiusse-
qqullugu Inatsisit Atortinneqarnerannut Atatsimiititaliaq Aningaasqarnermut
Ataatsimiititaliamit kaammattorneqarpoq.


§ 16 a, imm. 1-imut nutaatut oqaasertaliussassatut una ataatsimiititaliamit siunner-
suutigineqassaaq:


”Siunnersuutinik qinnuteqaatinilluunniit Ingerlatseqatigiiffinni Namminer-
sornerullutik Oqartussanit tamakkiisumik ilaannakuusumilluunniit pigine-
qartuni aningaasaqarnikkut annertuumik pingaarutilittut ataatsimiititaliamit
nalilerneqartuni, matumani aningaasaliissuteqarnissamik qularnaveeqqu-
siinissamilluunniit qinnuteqaatit ilanngullugit, ataatsimiititaliap suliarinnin-
nerani atugassatut ingerlatseqatigiiffimmit pineqartumit paasissutissanik
erseqqinnerusumik nalunaakkanik, Naalakkersuisut inatsisit atuuttut ma-
lillugit pissarsiarisinnaasaannik pissarsiniarnissamik Aningaasaqarnermut
Ataatsimiititaliap Naalakkersuisut peqqusinnaavai. Ataatsimiititaliap
kaammattuineratigut paasissutissat Naalakkersuisut pissarsiatik kinguar-
saanertaqanngitsumik ataatsimiititaliamut atugasiissutigissavaat.”


§ 16 a, imm. 2-imut immikkut tunngatillugu:
Paasissutissat ataatsimiititaliamit pisariaqartutut nalilerneqartut
pissarsiarineqarnissaasa tungaanut ataatsimiititaliap suliarinninnini
unitsikkallarsinnaagaa inatsisissatut siunnersuummi allassimavoq.


Aalajangersagaq maleruagassat tunngavissallu Kalaallit Nunaanni Inatsisartut
Suleriaasianni § 15, imm. 2-mi, taannaluunniit naapertorlugu
aalajangersarneqareersimasunik naqissusiinertut isigineqarpoq, tassani
allassimvoq: ”Ataatsimiititaliap suliarinninnera naammassitsiillugu Inatsisartut
suliarinninnertik unitsikkallassavaat .” Ilassutaasumik aalajangersagaq Inatsisartut
Naalakkersuisullu pillugit Inatsisartut inatsisaanni § 19, imm. 2-mi oqaaseqatigiinni
kingullerni nassaassaavoq: ” Inatsisartut suliap oqaluuserineqarnera
unitsikkallassavaat, ataatsimiititaliami isumaliutersuutit
naammassineqareerserlugit.”


Tamanna tunngavigalugu aalajangersagaq taanna Aningaasaqarnermut
Ataatsimiititaliamit uparuaatissartaqartinneqanngilaq.

§ 16 a, imm. 3-mut immikkut tunngatillugu:
Paasissutissat isertuussassat siammartinneqannginnissaannik atornerlunne-
qannginnissaannilluunniit ingerlatseqatigiiffiit qulakkeerinniffigineqarnerat paasis-
sutissatut kissaatigineqartut pissarsiarineqarnissaannut naapertuuttutut siuarsaa-
taasutullu Aningaasaqarnermut Ataatsimiititaliamit isigineqarpoq. Tamanna
tunngavigalugu aalajangersagaq taanna Aningaasaqarnermut Ataatsimiititaliamit
uparuaatissartaqartinneqanngilaq.


Oqaaseqaatit allat:
Aningaasaliinissamut qularnaveeqqusiinissamulluunniit atatillugu paasissutissanik
annertunerusunik pissarsinissamik kissaateqarnermik ataatsimiititaliami ikinnerus-
suteqartut Inatsisartunut saqqummiussisinnaanerannut periarfissat eqqarsaati-
galugit §§-it 16a aamma 17a-tut siunnersuutigineqartut akornanni sammiveqatigi-
innginneq uparuassallugu ataatsimiititaliaq pissutissaqarsorivoq. Kukkunersiuiner-
mut Ataatsimiititaliap atuunnera pillugu maleruagassani ikinnerussuteqartut iller-
sutaanerat pillugu malittarisassaq, Aningaasaqarnermut Ataatsimiititaliap atuunne-
ra pillugu maleruagassani ilaatinneqanngitsoq, ilaatinneqarmat Aningaasaqarner-
mut Ataatsimiititaliamit soorunami ilisimaneqarpoq. Ikinnerussuteqartunik taama
illersuinermut tunngavilersuut una:: ” Paarlattuanik Namminersornerullutik Oqartus-
sat aktiaatilittut soqutigisaannik Naalakkersuisut isumaginninnerannut isornartorsi-
uinermik pilersitsisinnaasut partiit naalakkersuisuutitaqartut ataatsimiititaliami sin-
niisaasa amerlanerussuteqartut pissutsit qulaajarneqarnissaannut amerlanerussu-
teqarnertik atorlugu pinngitsoortittassappassuk pitsaasuunavianngilaq. Mianerisi-
sassaq taanna ikinnerussuteqartut illersorneqarnerat pillugu ilusiliinerup attatiin-
narnissaanut tikkuussissuuvoq”, eqqarsaatigigaanni maleruagassat Kukkunersiui-
nermut Ataatsimiititaliamut atuuttut assinginik maleruagassatut siunnersuutigine-
qartuni ilanngussisoqarsimannginnera paasiuminaappoq. Taannattaaq aallaavi-
galugu Aningaasaqarnermut Ataatsimiititaliami ikinnerussuteqartut paasissutissa-
nik kissaateqarnermik Inatsisartunut taamaaqataanik saqqummiussisinnaanerannik
qulakkeerinninnginnissamut tunngavissaqarsorinanngilaq. Tassunga atatillugu
missingersuutit pillugit inatsimmi § 25, imm. 2 naapertorlugu aningaasaliissuteqar-
nissamik qinnuteqaatinik Aningaasaqarnermut Ataatsimiititaliap Inatsisartunut in-
nersuussisinnaanera ikinnerussuteqartut eqqarsaatigalugit qulakkeerinninnermik
imaqanngitsoq oqaatigineqassaaq.


Kiisalu missingersuutit pillugit inatsimmik 1999-imi akuersissutiginninnermi Inat-
sisartut Naalakkersuisullu pillugit Inatsisartut inatsisaanni aaqqiissuteqarnissaq si-
unniunneqartoq Aningaasaqarnermut Ataatsimiititaliamit oqaatigineqassaaq, tak.
inatsimmut nassuiaatit. Tamatumani ilaatigut siunertarineqarluni aalajangersakkat
assigiit Inatsisartut inatsisaanni arlalinni allassimannginnissaat. Maannalu ukiut ar-
fineq marlungajaat qaangiuttut aaqqiissutit taakku suli piuvusunngortinneqanngillat.
Tamanna tunngavigalugu Inatsisartut Naalakkersuisullu pillugit Inatsisartut inatsi-
saannik piffissami aggersumi nutarterinissamut atatillugu inatsimmik nutarterisi-
mannginneq taanna eqqumaffigeqqullugu Inatsisit Atortinneqarnerannut Ataatsimi-
ititaliaq ataatsimiititaliamit kaammattorneqassaaq.

Inussiarnersumik inuulluaqqusillunga


Ellen Christoffersen,
Ataatsimiititaliap siulittaasua





